
 

 



 

 



 

 

Mga Kasanayan sa Pagkatuto 

Naisakikilos ang mga paraan ng pagpapanatili ng kalinisan, 

kalusugan at pag-iingat ng katawan (EsP2-PKP-Id-II). 

Nakapagpapakita ng kakayahang labanan ang takot kapag may  

nangbubully (EsP2Pk-P-Ic-10). 

S wishhhhhh…

swishhhhhh...swishhhhhh…

swishhhhhh…swishhhhhh…

swishhhhhh… 

woossshhhhh...woossshhhhh…

woossshhhhh…woossshhhhh… 

 Mga tunog na nililikha ng mga 

kampay at paglangoy ng 

dambuhalang si Tambing 

Butanding. 



 

 



 

 

Sa lahat ng mga butanding sa 

kaharian ng karagatan ay 

pinakamalaki si Tambing. Bukod sa 

likas na malalaki ang mga butanding, 

si Tambing ang pinakamalakas 

kumain sa kanilang lahat.  

Maya’t maya ay nagmemeryenda 

ito ng mga halamang dagat. 

Dalawang beses din ang almusal, 

tanghalian at hapunan nitong maliliit 

na isda. Kaya pagkalaki-laki na nga 

ni Tambing! 



 

 



 

 

“Wooh-hoo...Yipee!” masayang 

sambit ni Tambing habang gumigiling 

ang mahaba at mabilog na katawan 

sa malawak na karagatan. 

“Ang sayang lumangoy, 

kaibigan!” wika ni Tonyong butanding 

sa kaibigang si Tambing. 

“Tama ka, kaibigang Tonyo pero 

nakakagutom talaga ang 

paglangoy,” sabay turo ni Tambing 

sa tiyan gamit ang buntot. 

“Ano gutom ka na kaagad? 

Kakatapos pa lang nating 

magmeryenda,” hindi makapaniwala 

si Tonyo sa kaibigan. 



 

 



 

 

“Nagugutom na nga talaga ako, 

Tonyo. Lumapit ka sa tiyan ko  at 

maririnig mo ang pagkalam ng aking 

sikmura,” matamlay na sabi nito. 

Klllluuu…klllluuu…klllluuu…         

klllluuu!… ang malakas na tunog ng 

sikmura,” ni Tambing. 

“Aba-aba!, totoo nga! Ang lakas 

ng tunog ng tiyan mo Tambing!” 

pagsang-ayon naman ni Tonyo. 



 

 



 

 

“Uuwi na muna ako Tonyo, tiyak 

maraming handang maliliit na isda 

ngayon si ina,” umaasam na wika 

nito sa kaibigan. 

“O sige,Tambing umuwi ka na 

muna at lalangoy na muna ako,” 

pagpapaalam din nito kay 

Tambing. 



 

 



 

 

Pagka-uwi ay kaagad niyang 

hinanap ang ina. 

“Ang bilis naman ng pagbabalik 

mo, anak. Hindi ka ba nasiyahan 

sa paglangoy?” tanong ng ina. 

“Gutom na po kasi ako. May 

makakain na po ba?” sabik na 

tanong ni Tambing. 

“Oo, anak may maliliit na isda 

ng nakaipon sa batyang kabibe,” 

sagot nito. 

“Yehey! Makakakain na ako! 

May mga halamang dagat din ba 

ina?” tanong ni Tambing. 



 

 



 

 

 “Anak, dahan-dahan lang sa 

pagkain baka sa bigat mo ay 

mahihirapan ka ng lumangoy,” 

paalala nito. 

 “Opo, pangako bukas 

magdidiyeta na ako,” nakangising 

sagot niya. 

 “Hihihi…palabiro ka, sinabi mo na 

iyan noong nakaraang linggo subalit 

labis-labis pa rin ang kain mo at mas 

malaki ka pa sa akin!” natatawang 

bulalas nito. 

Nakangiti pa ring nilasap ni 

Tambing ang mga isda. 



 

 



 

 

 Nagpatuloy ang labis na 

pagkain ni Tambing. Palaki siya 

nang palaki! Hanggang sa nauubos 

na niya ang mga halamang dagat 

at maliliit na isdang malapit sa 

kanilang tahanan. Kaya lumangoy 

siya sa malayo para maghanap ng 

pagkain. 

Nakakita siya ng libo-libong 

maliliit na isda. Naghugis puso ang 

kaniyang mga mata sa sobrang 

tuwa!  

“Yahooo…kainan na!” hiyaw ni 

Tambing. 



 

 



 

 

 Ngunit biglang may malakas na 

puwersang humila kay Tambing. 

Nahuli siya ng mga mangigisda! 

Siya ngayon ay nakasilid sa 

kanilang mala-higanteng lambat. 

“Aba!, mga kasama 

napakalaking isda naman nitong  

ating nahuli. Tiba-tiba ang kita natin 

dito!” masiglang wika ng isang 

mangingisda. 

“Oo nga, sabay-sabay nating 

hilahin mga kasama,” sagot naman 

ng tatlong kasama nito. 



 

 



 

 

 

 Takot na takot si Tambing! Tiyak 

kakatayin at malamang ipiprito siya 

ng mga ito. Nagmamadaling mag-

isip si Tambing ng maaari niyang 

gawin upang makawala sa lambat. 

Siya ay nagpupumiglas nang 

nagpupumiglas subalit hirap na hirap 

siya dahil na rin sa labis na laki niya. 

Mas lalo namang binilisan ng mga 

mangigisda ang paghila sa lambat. 



 

 



 

 

 

“Yaaaa…Ahhhh…” buong lakas 

na paghila ng mga ito. Ngunit dahil 

sa laki ni Tambing ay napunit ang 

isang bahagi ng lambat na siyang 

naging dahilan upang makalabas 

ng lambat ang butanding. 

Kaagad na lumangoy ang 

dambuhalang butanding ngunit 

pinaandar ng mga mangigisda ang 

de-motor na bangka upang muling 

hulihin siya. 



 

 



 

 

Swishhhhhh…

swishhhhhh...swishhhhhh…

swishhhhhh…swishhhhhh…

swishhhhhh… 

woossshhhhh...woossshhhhh…

woossshhhhh…woossshhhhh,  

tunog ng paghampas ng katawan 

ng butanding sa tubig. 

“huh...huh...huh,” hingal na 

hingal naman ang malaking 

butanding. 

Abot-abot ang kaba na bumalot 

sa buong puso ng napakalaking 

butanding. Sa isip niya kung hindi 

sana sa sobrang bigat ay mas 

mabilis siyang makakalayo. 



 

 



 

 

 

“Brrrruuuuuuuuummmmmmm…

tsuggggg…

tsuggggg...ennggggggggggggg…

biglang napahinto ang makina ng 

de-motor na bangka kung kaya 

hindi na nila nahabol ang 

papalayong butanding. 

Subalit, balot pa rin sa takot si 

Tambing. Napagtanto niyang 

marami siyang kamalian sa sarili. 

Masama talaga ang kahit na anong 

bagay kapag napasobra. Kahit pala 

ang mga nakakatakam na mga 

pagkain ay hindi na kanais-nais 

kapag napapalabis. 



 

 



 

 

Simula noon ay naging dahan- 

dahan na sa pagkain si Tambing. 

Nangunguna na rin siya sa 

paligsahan sa paglangoy na siyang 

ehersisyo niya hindi katulad dati na 

ang ehersisyo niya ay tanging 

paglangoy patungo sa kusina.  

Mas naging masigla at malusog 

na si Tambing ang dating labis sa 

tabang butanding. 

